
Catalan kontseilariak, “XX Dia del Navarro Ausente” dela eta datorren larunbatean Fiteron ospatuko diren ekitaldien programa aurkeztu du
Asteazkena, 2008ko maiatzak 28.  Erakundeekiko Harremanetarako eta Gobernuaren Eledun Alberto Catalán Higueras jaunak XX Día del Navarro Ausente dela-eta datorren larunbatean (maiatzak 31) Fiteron ospatuko diren ekitaldien programa aurkeztu du, gaur goizean.  Hori dela eta, berak ordezkatzen duen Departamentuak 45.000 euroko laguntza emango duela adierazi du (iaz baino 6.000 euro gehiago); horren arabera “argi dago Nafarroako Gobernuak Nafarroako Etxeen Federazio Nazionalak egindako lan eta jarduerei laguntza ematen diela.”
Ekitaldi informatibo horretan, kontseilariarekin batera izan dira Fiteroko alkate Francisco Javier Yanguas jauna, eta Federación Nacional de  Hogares Navarros elkarteko idazkari Vicente Goñí Navarro jauna eta, bertan, datorren maiatzaren 31n Fiteron izango diren ekitaldiak azaldu dira. Hona hemen egun horretarako aurreikusi diren ekitaldiak: 
- 8etan:  aurora-erronda herriko kaleetan zehar, Fiteroko “Auroros” taldearen eskutik. 
- 9etan: Dianak herriko kaleetan, Fiteroko musika-bandaren eskutik (zuzendaria: Eugenio Irigaray).
- 10,30ean San Raimundo Pasealekuan:  herri-merkatua; bertako produktuen salerosketa eta dastatzerako merkatua, herriko talde, enpresa eta kooperatibek eskainita; Nafarroako artisau-elikagaien merkatua, eta jolas-tailerrak (tradizionalak, haurrentzako jolasak eta beira haizatzekoak). 
- 11etan: Meza, Fiteroko Santa Maria de la Real abesbatzak abestuta (zuzendaria: Elvira Guarás), Santa Maria de la Real Elizan.  Meza ostean, kalejira Udaletxera arte; bertatik aterako da Fiteroko Erraldoi eta Buruhandien Konpartsa.
- 12etan: agurra, Fiteroko Udalean.  Alkateak, ongi etorria emango die ekitaldietara gerturatu diren guztiei; ondoren, Burgosko Nafarroako Etxeko presidente Salvador Torres jaunak suziri tradizionala piztuko du. 
- 13ean, Malvas Plazan: Fiteroko Musika Bandaren kontzertua, Eugenio Irigaray jaunaren zuzendaritzapean. 
-  14,30ean udal-frontoian (Eskola Publikoaren ondoan), bazkalostea, “Dj Buru” taldearekin; opariak zozketatuko dira.
- 18etan: entzierroa, ohiko ibilbidean zehar, eta zezenak. 
-  18,45ean, zezen plazan: sokamuturra, zezenak (rekortadoreak, saltoak, anillak...), herriko “Casta Ribera” taldearen emanaldia eta Fiteroko Udalak antolaturiko zezen-ikuskizunak (Larragako Ángel Macua-ren oinordekoen zezenak)
- 19,30etan: “Mendianike” dantza taldearen eta Ablitas gaitarien desfilea, zezen plazatik hasi eta elizara.  Ondoren,  “Mendanike”  taldearen emanaldia, elizako plazan.  

Bestalde, zehaztu beharra dago datorren maiatzaren 31n bisita gidatuak izango direla Fiteroko monasteriora, 12etatik 14etara, eta 17,30etik 19,30era. Gehitu beharra dago, baita ere, 10etatik 14etara eta 17,30etik 21etara zonaldeko artisautza-pieza etnografikoei buruzko erakusketa zabalik izango dela, Abade Liburutegian; erakusketa hori pasa den maiatzaren 23an inauguratu zen.  Bertan, bi elementu talde daude ikusgai: lanabesak eta karrozak, eta Jesús Sanz eta Carmelo Fernández dira egileak, hurrenez hurren.  Egun horretarako antolaturiko programarekin bukatzeko, beste bi ekitaldi antolatu dira maiatzaren 30erako: “Signos e imágenes históricas en la identidad de Navarra” izeneko konferentzia, 20etan, Ricardo Fernández Gracia-ren eskutik, eta Cintruénigoko hiriari egindako omenaldia. 

Alberto Catalán jaunak aintzatetsi egin du nafarrek Nafarroako ondare kultural eta artistikoaren alde egindako lana
Alberto Catalán jaunak bere parte-hartzean adierazi duenez, Espainian sakabanatuta bizi diren nafarrak elkartu eta berriz topatzeko antolatu da datorren larunbateko eguna, eta erabat pozgarria da hori.  Izan ere, tartean distantzia egon arren, “hona itzuli, eta Nafarroarekiko sentitzen duten maitasun eta mirespena erakusten dute.” Kontseilariaren esanetan, gainera, Espainian nahiz beste herrialde batzuetan sortu diren Nafarroako etxe desberdinek ere aipamen berezi bat merezi dute, “jarduerak gauzatzeko guneak bilakatzeaz gain, Nafarroako erroak bere horretan mantendu eta bertako ondare kultural nahiz artistikoa zabaltzea lortu dute.”
Fiteroko Udalari eta egun berezi horretan parte hartzen duten pertsona nahiz taldeei eskerrak eman ondoren, kontseilari jaunak gogorarazi du, Nafarroako Gobernuak urtero garatzen duela plan bat, Espainian nahiz atzerrian dauden Nafarroako etxe edota zentroei laguntza emateko; horren bidez, diruz laguntzen dira beraietan gauzatzen diren jarduera kultural, inbertsio eta funtzionamendurako gastuak. Diru-laguntza horiek 350.00 euro ingurukoak izaten dira urtero, eta 2008an, gainera, gehitu egin da zenbateko hori.
Aurreko guztiari gehitu behar zaio, Nafarroako Gobernuak Foru Komunitatearen egoera ezagutarazteko urtero Espainiako zentro desberdinetan antolatzen duen erakusketa. Aurten, Pablo Sarasate da erakusketa horren ardatza, Iruñako musikagilea hil zela ehun urte ospatzen baitira. 
Iaz Auritzen ospatu zen kanpoan dauden nafarren eguna, aurreko urteetan Foru Komunitateko beste lurralde batzuetan ospatu bada ere. 
(






( Nota: en la sección de "Noticias" de www.navarra.es se ofrece una fotografía relacionada con esta nota de prensa.

